
Culfa Külək Elektrik 
Stansiyası istifadəyə verilib

Culfada Külək Elektrik Stansiyası istifadəyə verilib. Naxçıvan Muxtar Respublikası Ali 
Məclisinin Sədri Vasif Talıbov bu münasibətlə keçirilən mərasimdə iştirak edib.

Ali Məclisin mətbuat xidmətinin 
məlumatında bildirilir ki, Naxçıvan Muxtar 
Respublikası Dövlət Energetika Xidmətinin 
rəisi Namiq Paşayev yeni stansiya barədə 
ətraflı məlumat verib. Xidmət rəisi deyib ki, 
hər birinin gücü 30 kilovat olan 10 külək tur-
bini yeni qurulan 132/110/35/10 kilovoltluq 
“Culfa” yarımstansiyasının yaxınlığındakı 
əkinəyararsız ərazidə quraşdırılıb. Külək 
turbinlərinin istehsalçısı Çin Xalq Respubli-
kasının “ANE” şirkətidir. Layihə-quraşdırılma 
və sınaq-sazlama işlərini Dövlət Energetika 
Xidmətinin mütəxəssisləri, tikinti işlərini isə 
“Nəqşicahan İnşaat” Məhdud Məsuliyyətli 
Cəmiyyət aparıb.

Ali Məclisin Sədri Vasif Talıbov Culfa Külək 

Elektrik Stansiyasının istifadəyə verilməsi 
münasibətilə Dövlət Energetika Xidmətinin 
kollektivini təbrik edib, stansiyanın qurulma-
sında əməyi olanlara təşəkkürünü bildirib, 
onlara hədiyyələr təqdim edib. Vasif Talıbov 
növbəti külək elektrik stansiyasının tikintisi 
barədə tapşırıqlar verib.

Bildirilib ki, istifadəyə verilən Culfa Külək 
Elektrik Stansiyası gələcəkdə bu ərazidə 
daha böyük layihələrin həyata keçirilməsinə, 
enerji idarəetməsində müasir yanaşmala-
ra əsaslanan texnologiyaların hazırlanma-
sına və bu sahədə beynəlxalq təcrübənin 
öyrənilməsində faydalı olacaqdır.

 “Xalq qəzeti”

YAP-ın təsis edilməsinin  
30-cu ildönümü ilə əlaqədar  
silsilə tədbirlər davam edir

Yeni Azərbaycan Partiyasının (YAP) təsis edilməsinin 30-cu ildönümü ilə əlaqədar 
partiyanın Mərkəzi Aparatı tərəfindən hazırlanmış və İdarə Heyətinin qərarı ilə təsdiq 
edilmiş Tədbirlər Planına uyğun olaraq silsilə tədbirlər davam edir.

Tədbirlər Planı çərçivəsində oktyabrın 
31-də partiyanın Nizami və Neftçala rayon 
təşkilatları tərəfindən Yeni Azərbaycan Par-
tiyasının yaradılmasının 30-cu ildönümü ilə 
əlaqədar tədbirlər keçirilib.

Tədbirlərdə ümummilli lider Heydər Əliyevin 
və şəhidlərimizin əziz xatirəsi dərin ehtiramla 
yad edilib.

Keçirilən tədbirlərdə – Nizami rayonun-
da YAP Nizami rayon təşkilatının sədri Ramil 
Vəlibəyov, “91”lərin üzvü, YAP Veteranlar Şu-
rasının üzvü, professor Sudeyf İmamverdiyev, 
“91”lərin üzvü, YAP Veteranlar Şurasının üzvü, 
professor Şahlar Əsgərov, YAP İdarə Heyətinin 
üzvü, Bakı Şəhər İcra Hakimiyyətinin başçısı 
Eldar Əzizov, Nizami Rayon İcra Hakimiyyətinin 
başçısı Coşqun Cəbrayılov, Milli Məclisin depu-
tatı Sədaqət Vəliyeva, Neftçala rayonunda YAP 
Neftçala rayon təşkilatının sədri Ülvi Fərzəliyev, 
Neftçala Rayon İcra Hakimiyyətinin başçısı 
Mirhəsən Seyidov, YAP İdarə Heyətinin üzvü, 
Milli Məclisin deputatı Kamal Cəfərov, YAP 
Təftiş Komissiyasının üzvü, Milli Məclisin depu-
tatı Aydın Hüseynov və başqaları çıxış ediblər.

Çıxışlarda Yeni Azərbaycan Partiyasının 30 
il ərzində keçdiyi zəngin və şərəfli inkişaf yoluna 
nəzər salınıb. Əminliklə ifadə olunub ki,  30-cu 
ildönümünü qeyd etdiyimiz Yeni Azərbaycan 

Partiyası bundan sonra da öz üzərinə düşən 
vəzifələri layiqincə, şərəflə yerinə yetirməklə 
Azərbaycanın tərəqqisinə, ardıcıl nailiyyətlər 
qazanaraq yeni zirvələr fəth etməsinə mühüm 
töhfələr verəcək, ümumxalq partiyası kimi tale-

yüklü məsələlərin həllində və tarixi məsuliyyət 
anlarında hər zaman öz sözünü deyəcək.

Tədbirlərdə YAP sıralarına yeni qəbul 
olunmuş şəxslərə üzvlük vəsiqələri və partiya 
fəallarına fəxri fərmanlar təqdim edilib.

Bundan əlavə, Tədbirlər Planına uyğun ola-
raq oktyabrın 29-da Yeni Azərbaycan Partiya-
sının təsis edilməsinin 30 illiyinə həsr olunmuş 
minifutbol turnirinin play-off mərhələsinə yekun 
vurulub. Qalib gələn komandalar noyabrın 5-də 
Bakı şəhərində keçiriləcək final mərhələsinə 
vəsiqə qazanıblar. Həmin gün şahmat turnirinə 
də start verilib. Turnirin qrup mərhələsində 
qalib gələn iştirakçılar noyabrın 7-də Ucar ra-
yonunda keçiriləcək “play-off” mərhələsində 
mübarizə aparacaqlar. Oktyabrın 30-da isə 
sərbəst və yunan-roma güləşi üzrə turnirə 
start verilib. Turnirin qrup mərhələsində qalib 
gələn iştirakçılar noyabrın 9-da Bakı şəhərində 
keçiriləcək final görüşlərinə vəsiqə qazanıblar.

“Xalq qəzeti”

Soçi sammiti: Prezidentin tarixə 
göndərdiyi Qarabağ münaqişəsi...

(əvvəli 1-ci səhifədə)

N.Paşinyan çıxışında 
Azərbaycanda saxlanılan erməni 
əsirlər məsələsini də qabardıb. 
Ümumən, onun tonunun Rusiya-
nı öz vasitəçilik missiyasını yerinə 
yetirmədiyini söyləməyə fokuslan-
dığı aşkardır. Deməli, hazırda sülhə 
gətirəcək konkret mexanimzlər yox-
dur. Belədə sual yaranır: bölgədə 
dayanıqlı sülhün təminatı baxımın-
dan Rusiyanın, daha doğrusu, ölkə 
prezidenti Vladimir Putinin oynadığı 
rol yetərlidirmi və ya nə dərəcədə 
yetərlidir? Ən əsası isə, Putinin 
sözünə nə vaxtadək qulaq asıla-
caq? Hərçənd, Soçidə göründü ki, 
İrəvan Moskvanı dinləmək fikrindən 
uzaqdır. Əlbəttə, suallar çox, onların 
qoyuluşu isə nizamlama prosesinin 
indiki durumu qədər mürəkkəbdir.

Bir reallıq var ki, hazırda 
Ermənistan və Azərbaycan arasın-
dakı münaqişəli vəziyyətin aradan 
qaldırılması baxımından iki yanaş-
ma diqqət çəkir. Bunlardan  birincisi– 
Rusiya, ikincisi – Qərb baxışıdır. 
İkinci baxış iki ölkə arasında sülh 
müqaviləsinin tez bir zamanda im-
zalanmasını əsas götürür. Əlbəttə, 
Qərbdən Qarabağa status çağırışla-
rı da gəlir və ATƏT-in Minsk Qrupu-
nu dirçəltmək istəkləri nəzərə çarpır. 
Bu vəziyyətdə Qərb təşəbbüslü sülh 
konseptinin konkret nədən ibarət ol-
masına dair şübhələr də yaranır. Belə 
təəssürat formalaşır ki, təşəbbüsdə 
məqsəd, ilk növbədə, Rusiyanı 
prosesdən kənarlaşdırmaqdır. Yəni, 
Moskva kənara dursa, demək ol-
maz ki, Ermənistan və Azərbaycan 
arasında sülh müqaviləsi imzala-
nacaq, ya yox. Kreml hadisələrə 
kənardan tamaşa etmək və gələcək 
vəziyyəti görmək məqsədilə kənara 
çəkildiyinə dair hətta siyasi blef də 
edə bilməz. Daim təşəbbüsü əlində 
saxlamalıdır və saxlamağa cəhd 
göstərir də. Soçi görüşü də məhz bu 
istəyin vurğulanmasıdır. 

Azərbaycan və Ermənistan ara-
sındakı durumun normallaşması 
istiqamətində Rusiya variantı sülh 
müqaviləsi məntiqinə əsaslanırmı, 
yaxud necə əsaslanır? Görünən 
budur ki, Moskva da birbaşa sülh 
müqaviləsi məntiqindən uzaqdır. 
Ölkə prezidenti Vladimir Putin ok-
tyabrın 28-də Kollektiv Təhlükəsizlik 
Müqaviləsi Təşkilatı dövlət başçı-
larının Ermənistan–Azərbaycan 
münaqişəsinin həllinə həsr olunmuş 
video formatda keçirilmiş görüşündə 
kommunikasiyaların açılmasının 
zəruriliyi üzərində dayandı. Deməli, 
sülh müqaviləsi Moksva üçün yalnız 
son məqsəddir. Bu, nə vaxt reallaşa-
caq, demək çətindir.

* * *
Məlumdur ki, oktyabrın 29-da 

Ermənistanda hakim “Vətəndaş sa-

zişi” partiyasının qurultayında Qara-
bağ probleminin həlli ilə bağlı yeni 
konsepsiya təsdiq edilib. Sənəddə 
bildirilir ki, Türkiyə və Azərbaycanla 
qeyri-sabit münasibətlər 
Ermənistanın təhlükəsizliyinə daimi 
təhdid mənbəyidir və bu, aradan 
qaldırılmalıdır. O da vurğulanır ki, 
Ermənistanın və Dağlıq Qarabağın 
təhlükəsizliyini təmin etməyin yolu 
regionun bütün ölkələri, ilk növbədə, 
Türkiyə, Azərbaycan, İran və Gür-
cüstanla birgəyaşayış formulunun 
hazırlanmasından keçir.

Sözügedən qurultayda çı-
xış edən Ermənistan parlamen-
tinin vitse-spikeri Ruben Rubin-
yan “Ermənistan qonşuları üçün 
təhlükə mənbəyi hesab edilməməli, 
qonşuları da ölkəyə təhlükəyə 
çevrilməməlidir” fikri üzərində xü-
susi dayanıb. Qarabağ probleminə 
gəlincə, hakim partiyanın yeni 
konsepsiyasında bildirilir ki, əgər 
əvvəllər status məsələsi bölgədəki 
ermənilərin hüquq və təhlükəsizliyini 
təmin edən prioritet hesab olunur-
dusa, artıq onların təhlükəsizliyi və 

hüquqları prioritet sayılır, status bu 
təminatlar sistemindən çıxarılır. 

Beləliklə, əgər Qarabağa status 
məsələsi yoxdursa, hər şey san-
ki, aydın görünür. İlk baxışdan sülh 
müqaviləsinin imzalanması üçün 
İrəvan tərəfindən hər hansı promle-
min olmadığı təəssüratı yaranır. An-
caq burada maraqlı məqam da var. 
Sözügedən konsepsiyaya nəzərən, 
Ermənistan və Azərbaycan arasın-
da sülh müqaviləsinin imzalanması 
2026-cı ilə qədərki prioritet olaraq 
qabardılır. Deməli, Ermənistanın 
siyasi rəhbərliyi, əslində, vacib 
olan məsələni irəli sürsə də, onun 
günümüz üçün vacibliyindən, bir 
növ, uzaqlaşır, hansısa konseptu-
al baxışa baş vurararaq məsələni 
gələcəyə daşıyır. Bununla bir yan-
dan, status məsələsi olmasa da, 
Qarabağ ermənilərinə, guya, hami-
lik missiyasını üzərinə götürdüyünü 
göstərərək daxili ictimai rəyi razı sal-
mağa çalışır, digər tərəfdən, yenə 
status amilini qabartmamaq şərtilə, 
problemin həllini qeyri-müəyyənliyə 
aparır. Halbuki, Azərbaycan Pre-
zidenti cənab İlham Əliyev, eləcə 

də ölkəmizin rəsmiləri bildiriblər ki, 
Qarabağ erməniləri Azərbaycan 
vətəndaşlarıdırlar və onların qayğı-
sına qalmaq bizim vəzifəmizdir. 

Qarabağ ermənilərindən söz 
düşmüşkən, onlar bir neçə gün öncə 
Xankəndidə etiraz mitinqi keçirərək, 
Azərbaycanın yurisdiksiyası altında 
yaşamaq istəmədiklərini bildirdilər. 
Soçi görüşü ərəfəsində belə bir ak-
siyanın təşkili də sıradan məsələ sa-
yıla bilməz. Bu yerdə Xankəndidəki 
ermənilərə və onları küçəyə çı-
xaranlara Azərbaycan Prezidenti 
 İlham Əliyevin Soçi sammiti zamanı 
səsləndirdiyi fikri xatırlatmağa ehti-
yac yaranır – Qarabağ münaqişəsi 
tarixdir! Hesab edirik ki, Soçi görü-
şü bu fikrin yenidən, kifayət qədər 
qətiyyətli şəkildə səsləndirildiyi sam-
mit kimi kifayət qədər əhəmiyyətlidir. 
Vaxt varkən, Ermənistan 
rəhbərliyinin bundan nəticə çıxar-
ması zəruridir. Paşinyan indi şikayət 
edir. O, əsassız şikayətlərə son qoy-
maq barədə də düşünməlidir. Sonra 
gec ola bilər. 

Ə.CAHANGİROĞLU

Vətən savaşının otuz  
beş və otuz altıncı günləri

31 oktyabr – 1 noyabr 2020-ci il
31 oktyabr:

 9 Prezident İlham Əliyev Al-
maniyanın ARD televiziya kanalına 
müsahibə verib. Dövlətimizin başçısı 
müsahibədə bildirib: “Biz münaqişə 
haqqında danışırıq. Bizim hansı-
sa konvensiyanı imzalamağımız və 
ya imzalamamağımız faktı bizim o 
silahdan istifadə etməyimiz və ya 
etməməyimiz anlamına gəlmir. Bizim 
kifayət qədər silah-sursatımız var. 
Bizim müasir silahlarımız var və biz 
onları döyüş meydanında nümayiş 
etdiririk. Bizim etdiklərimiz budur, 
biz əraziləri bombalarla azad etmi-
rik, biz əraziləri, kəndləri, şəhərləri 
bir-birinin ardınca Azərbaycan bay-
rağını ucaldan döyüşçülərimizlə azad 
edirik...”;

 9 Prezident İlham Əliyev özü-
nün “Twitter” hesabında yazıb: 
“Müharibəni dayandırmağın yeganə 
yolu Ermənistanın dayanması, öz 
məğlubiyyətini, bizim isə qələbəmizi 
qəbul etməsi, əraziləri boşaltması-
dır”;

 9 Dövlətimizin başçısı digər 
paylaşımında isə qeyd edib: “Biz 
hər hansı üçüncü ölkənin cəlb olun-
masını istəmirik və bunu görmürük. 
Çünki bizi əhatə edən ölkələr bizim 
tərəfdaşlarımız və dostlarımızdır. Bu, 
bizimlə Ermənistan arasında olan 
döyüşdür və hər kəs ondan uzaqda 
durmalıdır”;

 9 Prezident İlham Əliyev özü-

nün “Twitter” hesabında yazıb: 
“Minsk qrupunun həmsədr ölkələri  
BMT Təhlükəsizlik Şurasının daimi 
üzvləridir. Bu ölkələr Ermənistan 
qoşunlarının çıxarılmasını tələb edən 
4 qətnamənin icrası üçün heç nə 
etməyiblər. Biz BMT Təhlükəsizlik 
Şurasının 27 il ərzində kağız üzərində 
qalan qətnamələrini icra edirik”;

 9 Prezident İlham Əliyev özünün 
“Twitter” hesabında bildirib: “Biz 
reallıqları dəyişdik. İndi ermənilər 
bunları nəzərə almalıdır. Bu, bizim 
torpaqdır, bu, ədalət, milli qürur, 
beynəlxalq hüquq məsələsidir”;

 9 Oktyabrın 8-də Ermənistan 
silahlı qüvvələri tərəfindən Füzuli 
rayonunun Arayatlı kəndinə atılmış 
mərminin fosfor olduğu müəyyən 
edilib və ANAMA tərəfindən 
zərərsizləşdirilib. ANAMA tərəfindən 
bu fakt sənədləşdirilib”;

 9 Oktyabrın 30-u gün ərzində və 
31-nə keçən gecə Ermənistan silah-
lı qüvvələrinin bölmələri cəbhənin 
müxtəlif istiqamətlərində Azərbaycan 
Ordusu bölmələrinin yerləşdiyi 
mövqeləri və yaşayış məntəqələrimizi 
müxtəlif silahlardan, o cümlədən ar-
tilleriya və raketlərdən atəşə tutub. 
Döyüş əməliyyatları əsasən cəbhənin 
Ağdərə, Xocavənd və Qubadlı 
istiqamətlərində davam edib;

 9 Cəbhənin müxtəlif 
istiqamətlərində Ermənistan silah-
lı qüvvələrinə qarşı görülən cavab 

tədbirləri nəticəsində düşmənin şəxsi 
heyəti arasında ölən və yaralananlar 
var;

 9 Dünən gün ərzində və gecə 
saatlarında cəbhənin müxtəlif 
istiqamətlərində düşmənin xeyli say-
da canlı qüvvəsi, 2 ədəd T-72 tankı, 
3 ədəd PDM, 2 ədəd “Smerç” və 2 
ədəd BM-21 “Qrad” yaylım atəşli 
reaktiv sistemləri, 12 ədəd müxtəlif 
tipli topu, 1 ədəd “Osa” ZRK, 1 ədəd 
radioelektron mübarizə stansiyası, 2 
ədəd avtomobil texnikası sıradan çı-
xarılıb;

 9 1 noyabr:

 9 Oktyabrın 31-i gün ərzində 
və noyabrın 1-nə keçən gecə 
Ermənistan silahlı qüvvələrinin 
bölmələri cəbhənin müxtəlif 
istiqamətlərində Azərbaycan Ordu-

su bölmələrinin yerləşdiyi mövqeləri 
və yaşayış məntəqələrimizi müxtəlif 
silahlardan, o cümlədən, artilleri-
ya və raketlərdən atəşə tutub. Dö-
yüş əməliyyatları əsasən cəbhənin 
Ağdərə, Ağdam, Xocavənd və Qu-
badlı istiqamətlərində davam edib;

 9 Ermənistan silahlı qüvvələrinə 
qarşı görülən cavab tədbirləri 
nəticəsində düşmənin şəxsi heyəti 
arasında xeyli sayda itki var;

 9 Sutka ərzində cəbhənin 
müxtəlif istiqamətlərində düşmənin 
xeyli sayda canlı qüvvəsi, 1 ədəd 
PDM, 2 ədəd BM- 21 “Qrad” yaylım 
atəşli reaktiv sistemi, 8 ədəd müxtəlif 
tipli topu, 2 rabitə qülləsi, 5 ədəd av-
tomobil texnikası məhv edilib və sıra-
dan çıxarılıb;

